
1 2 3 4 5 10 20 30 40 50 60 70 80 90 95 96 97 98 99 100

Ballape e chant gregorian 
DA CLAUDIA CADRUVI / ANR

■ «Quai è in mastergn dal diavel», ha
il pader ditg al gimnasiast. Lez aveva
palesà ch’el veglia studegiar giuris-
prudenza. Sa tge ch’il pader vess
ditg, sch’el avess savì, che ses scolar
daventia in di derschader a la su-
prema dretgira svizra? Giusep Nay è
naschì il 1942 a Trun sco indeschavel
uffant da Hans e Mina Nay-Poltera.
Sch’el pensa oz a sia uffanza en questa
gronda famiglia, èsi regurdientschas
positivas che vegnan endament ad el. Il
bab era administratur da la chasa pau-
perila e manava il bain puril da quella.
La famiglia cun dudesch uffants stueva
parter en bain per vegnir atras. Ma tar
las autras famiglias era quai presa pauc
tuttina. Giusep Nay è il sulet dals fra-
gliuns che ha pudì studegiar. «Quai è stà
pussaivel perquai ch’ina sora manava ina
stizun ed autras gievan a servir.» 

Ballape e chant gregorian
Davent da la segunda classa ha il pi-
tschen mat da Trun lavurà mintga stad
tar ses padrin che fascheva il pur. «Sche
jau segel oz il pastg enturn la chasa da
vacanzas a Valbella, sveglian las odurs
las reminiscenzas dal temp ch’jau gieva
il matg a culm.» La damaun marvegl
aveva il buob dad ir en in culm vi-
schinant a pavlar ils schetgs. «Tut-
tenina steva in tschierv avant mai u ina
rotscha chavriels.» Il chant gregorian è
in’autra chaussa che varga profund en
l’intern da Nay. Era sco «scolar extern»

a la scola claustrala a Mustèr, ha el pudì
prender part a tut ils firads dals paders.
Il chant gregorian saja insatge che pos-
sia anc oz «electrisar» el. Quai tuna sco
sche Nay, fiss stà adina in scolar exem-

plaric ed avess gì il chau be vi da ses cu-
deschs. Nay sa regorda dentant era bain
da las lumparias ch’el ha «prestà».

Il scolast pader Pius leva metter si il
record da «penetienzia». El gieva

schizunt durant las lecziuns dabot en
confessiunal a tadlar giu putgads. La
classa da Nay era tut narra da dar bal-
lape. E sch’in scolast na cumpariva betg
en las emprimas diesch minutas d’ina

lecziun, pudevan els svanir. Perquai cla-
mava in scolar da la classa l’entschatta
da la lecziun il pader Pius en confessiu-
nal. I deva in stgalin per quest intent.
Lez sbrigava giu en confessiunal. Ed
entant ch’el spetgava adumbatten sin in
putgant, schevan ses scolars daditg ora
cups da dar ballape.

Contacts per pli tard
A Friburg ha Nay cumenzà a studegiar
giurisprudenza. Suenter ch’el n’ha betg
reussì en l’examen davart il dretg ro-
man, ha el midà a l’universitad a Turitg.
«Quai è stà in grond cletg», di el oz en la
retrospectiva. A Turitg, en la secziun
studentica (catolica) Kyburger (STV),
ha el pudì profitar da buns ed interes-
sants contacts.

«I vegn savens renfatschà che questas
uniuns studenticas fetschian padrinadis.
Quels che sajan stads en l’uniun fetschian
pli tard carriera ed auters betg», di Nay
avertamain. Tut ils cussegliers federals da
la pcd sajan p.ex. stads da giuven en il
STV. I na saja dentant betg uschia che
questas associaziuns impedeschian che ils
auters na vegnian betg en nomina,
declera Nay: «Igl è simplamain uschia
che students che han interess politics en-
tran en talas uniuns. Ed jau er in tip in-
teressà ed engaschà.» Cura che Giusep
Nay ha fatg il 1968 ses examens da giuri-
sprudenza a Turitg, n’aveva el betg sulet
recaltgà il fundament da la savida per da-
ventar giurist. Na, era bleras bunas amici-
zias, che han tegnì enfin oz, ha el pudì far
gia en l’emprima part da sia vita.

Mintgadi ha Nay da lavurar atras plirs dossiers. Davos el sa dauzan las curunas cun tut las leschas e decisiuns da la dretgira federala.
MAD

Sche palpiri daventa 
tuttenina charn e saun 

Il derschader lavura en biro – la visita dals culms da Schons è in’excepziun 
■ «Per ils Rumantschs n’èsi betg re-
servà ina sedia a la dretgira federala»,
di Giusep Nay. Dapi 14 onns è el il
derschader rumantsch tranter ils
trenta pli auts da la dretgira federala a
Losanna. Ils derschaders vegnan ele-
gids dal parlament a Berna. I vegn
adina guardà exact che mintga partida
e mintga lingua haja ses represchen-
tants. Nay è pir il segund derschader
federal a Losanna che represchenta la
Rumantschia.

Entant ch’in post da derschader u
da derschadra era pli baud magari anc
ina sort «regal politic», ha quai midà
radicalmain. Il cletg dad esser da la
dretga partida gioga anc adina ina
rolla. Ma ils candidats ston cunzunt
demussar experientschas e prestaziuns.
Il 1988 cura che Nay è vegnì elegì
aveva el gia fatg ina carriera respec-
tabla. El era derschader chantunal gri-
schun, possedeva in agen biro d’advo-
catura a Cuira ed era suppleant a la
dretgira federala.

Senza perucca
Il maletg ch’ins ha oz da derschaders
deriva savens da la televisiun. Là èn ils
giurists dal sistem anglosaxon vestgids
cun lur peruccas e dattan cun il martè.
Talas requisitas n’enconuscha Nay
betg. Sia lavur na sa splega era betg en
ina sala da dretgira. Anzi. Il pli savens
sa chatta el en biro.

Da vart dretga sin ses pult è ina
pluna dossiers ch’el sto elavurar las
proximas uras. Da vart sanestra ses
computer. Davos el sa dauzan las cu-
runas cun las leschas e tut las decisiuns
da la dretgira federala. Contact cun la
glieud ch’è pertutgada dals cas, ha el
darar. Las interrogaziuns directas èn
per ordinari gia fatgas da las dretgiras
chantunalas. La dretgira federala na
repetta betg pli questas inquisiziuns.

Destins e leschas
Era sche Nay vesa «sulet» palpiri. Ils
dossiers ch’el legia, muentan savens.
Sch’el passenta ina fin d’emna a Val-
bella per gudagnar in pau distanza,
vegni bler endament ad el in u l’auter
cas ch’el ha da motivar. Il difficil na
saja numnadamain betg las decisiuns
en stil da «gea» u «na», culpant u inno-
cent. «Co nus argumentain la deci-
siun, gliez è decisiv», declera il der-
schader.

Da preschent lavura el p.ex. vi d’in
cas d’ina mamma che ha avant blers
onns dà liber ses pop per l’adopziun.
Oz è quest «uffant» in um creschì che
avess il dretg da savair il num da la
persuna che ha parturì el. La
«mamma» ha dentant gì da sbatter cun
ferms problems psicics. Ella na less
betg pli vegnir confruntada cun il «uf-
fant» e tema da puspè perder l’equili-
ber ch’ella ha cuntanschì.

Critica e 
controlla severa

Sch’ins ha da far cun tals destins, sur-
vegn il palpiri spert bler vita. Cunzunt
tar tals cas è Nay cuntent che la deci-
siun vegn prida en in gremi da der-
schaders. La discussiun cun ils collegas
fa reponderar l’atgna opiniun e la res-
ponsabladad sa reparta. Impurtant tar
in cas uschè cumplex sco quel da que-
sta «mamma e ses figl» èsi da trair en
consideraziun tut ils aspects. La deci-
siun cun sia argumentaziun cumpeglia
il davos pliras paginas. Quai pon esser
diesch paginas. En cas pli cumplitgads
era varga vegn.

Ils gremis èn organisads sco
suonda: Dad in cas s’occupeschan
adina trais (u tschintg) derschaders. In
dad els è il referent che s’occupescha
sco emprim cun il dossier e scriva la
decisiun en furma d’in referat. Quel

vegn lura legì u tadlà en ina seduta
dals conderschaders. I dat discussiun.
«Quest sistem porscha ad ins blera se-
girtad», di Nay. Ins vegnia uschia cri-
titgà e controllà dals auters.

Rutina
Betg mintga cas dovra bler temp. Quai
na fiss gnanca pussaivel. En in onn ha
Nay da decider radund 120 cas sco re-
ferent e 300 ulteriurs cas sco conder-
schader. Sulet diesch enfin ventg per-
tschient sajan cas pli gronds ed impur-
tants. Il resta sa tracta pli u main da
rutina. «Ins po deplorablamain anc
adina vegnir cun mintga multa da
vegn francs avant dretgira federala»,
deplorescha Nay. Uschia absorbeschan
era cas da rutina il temp dals pli auts
derschaders. Nay spera che la refurma
da la dretgira federala portia megliur.
Lura vegn stgaffì duas instanzas era sin
plaun federal e differents cas na
vegnan betg pli enfin a la dretgira a
Losanna.

Mitschar dal biro
Anc d’in segund cas concret fa il der-
schader menziun. El ha da s’occupar
d’ina dispita tranter purs da Donat e la
vischnanca da Maton. Lezza ha midà
ses regulativ dal diever da las pastiras
sin ils culms da Maton. En quest terri-
tori datti era purs da Donat che han
aclas, e lez n’èn betg d’accord cun il
nov regulativ. Excepziunalmain sto
Nay far en il proxim temp ina uatga
«sin il plaz». Ed el sa legra era in zi-
chel. Igl n’è betg legria da pudair mi-
tschar da ses biro a Losanna, igl è pli-
tost il «buob da culm» che sa regheglia
en il derschader federal. «Gist èn talas
situaziuns, èsi bun che nus essan plirs
derschaders – cun differentas ragischs
ed autras enconuschientschas da la
vita practica.» 

Ins sto proteger il
rumantsch cun leschas

■ Senza leschas fiss nossa cuntrada
probabel surbajegiada e betunada
nuncontrolladamain. Sin mintga crest
cun ina bella vista avessi ina chasa da
vacanzas. Cun quest exempel practic
fa derschader Nay visibla l’impurtanza
da leschas – era per la lingua. «I dovra
era leschas liantas per la protecziun dal
rumantsch.» Blers pretendan numna-
damain che leschas na gidian in-
summa nagut per mantegnair il ru-
mantsch. Ma Nay è expert en duman-
das da dretg da linguas «Senza leschas
è tut dependent da la bunaveglia d’in
canzlist, president da vischnanca u
d’in secretari da dretgira.» Sche las le-
schas fixeschan dentant l’adiever sa
midass quai. Lura sa chapeschi da sa-
sez che publicaziuns uffizialas, inserats
e protocols vegnan fatgs per ru-
mantsch. Las vischnancas pudessan
era pretender il sustegn necessari –
pratic e finanzial.

La stgisa
cun l’autonomia

Per Nay èsi nunchapaivel che la Re-
genza sa zuppa davos l’autonomia da
vischnanca pertutgant la nova consti-
tuziun chantunala (LQ dals 30 da
schaner). L’exempel che Nay fa cun la
lescha pertutgant la planisaziun terri-
toriala è fitg bun en quest connex.
Mintgin po s’imaginar, co ils vitgs gri-
schuns sa preschentassan oz, sch’ins
avess surlaschar la protecziun da la
cuntrada a l’autonomia da vischnanca.
Perquai giavischass Nay en la nova
constituziun chantunala in dretg su-
rordinà che dat las directivas impur-
tantas.

Gnanca standard minimal
Quai che la regenza proponia per la
constituziun saja memia pauc. I saja
schizunt pli pauc che quai che la
charta europeana per minoritads per-
scrivia. Lezza charta ha la Svizra sutta-
scrit avant paucs onns. La charta cun-
tegn sulet standards minimals che

vegnan ademplids da pajais che na han
nagina tradiziun en la protecziun da
minoritads.

L’artitgel da linguas en la nova con-
stituziun chantunala na cuntanscha
gnanca quest standard minimal. «Igl è
uss la chaussa dals Rumantschs da sa
metter sin ils pes davos e pretender in
artitgel che oblighescha il chantun da
proteger nossa lingua.» La dumon-
da cardinala saja era, sche la pasch 
linguistica na vegnia betg periclitada
cun tralaschar la protecziun necessaria
dal rumantsch, avertescha il derscha-
der.

Curt e bun

Naschì: Ils 9 d’avust 1942
Burgais: Da Trun 
Famiglia: Maridà cun Marie-
Louise Nay-Bernhard e bab da
«trais figlias dad aur» 
Spisa preferida: Maluns e capuns 
Bavronda preferida: Vin cotschen 
Auturs preferids: Leo Tuor, Bichsel
e Hürlimann 
Lieu da vacanzas: Valbella e viadis
culturistorics 

afk_aushilfe_01
Chattà

afk_aushilfe_01
Textfeld
La Quotidiana 08-02-2001, p. 09




